
Հեղինակը մտահղացել է մի ուշագրավ գիրք, որի հիմքում ընկած են Հայոց Ազգային 

ուխտից ոգեկոչված գաղափարադրույթներ, որոնցով պետք է առաջնորդվեն սերունդները: 

Հեղինակի կողմից մի ժողովածուում ամփոփված թեմաները բազմաբնույթ են, սակայն բո-

լոր ստեղծագործությունները միավորողը հայրենիքն է՝ իր դժվարություններով, վերելքնե-

րով և վայրէջքներով, բաբելոնյան սրբապիղծ աշտարակաշինարար Բելի դեմ Հայկ նահա-

պետի խիզախումից մինչև Հայոց Ավարայր, 1915 թ. Հայոց Գողգոթա-ցեղասպանությունից  

մինչև պետականության վերստեղծում 20-րդ դարում: 

Գրքի առանցքակետում Հայոց ազգային ընդմիշտ հարատևման և վերհառնման գա-

ղափարախոսությունն է, Հայկ նահապետի պատգամներին սրբորեն հավատարիմ մնալը: 

Հեղինակի մտորումների գլխավոր թեման «Հայոց Ազգային ուխտն» է, որը, նրա պնդմամբ, 

պետք է լինի վերադաս և հաստատուն միտում «հեղափոխական դարերի միջով», որպես 

Ապագա Հայաստանի մնայուն և անժխտելի դավանանք, ուղեցույց բոլոր ազգային-գաղա-

փարական ներուժների համար, յուրահատուկ ճանապարհային քարտեզ ամենօրյա գոր-

ծունեության համար, որպես ազգայինի երաշխիքային պատվանդան: Աշխատանքը ինք-

նատիպ է նրանով, որ հենված է ազգայինի վրա և բխում է ազգային-հոգևոր ակունքներից:  

Հատկանշական է, որ քննախոս հեղինակը՝ Հովհաննես Ջանյանը, կարծում է, որ հե-

ղափոխական դարերի խորքից եկող «Հայոց Ազգային ուխտը» չպետք է պարփակվի ներ-

կայիս Հայաստանի շրջանակներում, այն պետք է ընթացք ստանա և ծավալվի այլևայլ աշ-

խարհագրական-քաղաքական տարածքներում և միջավայրերում: Հ. Ջանյանը կարևորում 

է աշխարհասփյուռ հայության համավաք ստեղծարար ուժի դերը և վերջինիս նպատակա-

մղումը հայության առջև կանգնած կարևորագույն հիմնախնդիրների լուծման համար: Հե-

ղինակի որդեգրած «Հայոց Ազգային ուխտը», նրա գաղափարադրույթները յուրահատուկ 

պատգամ են և ձոն Հայոց Ազատամարտին, ազգային ոգեկոչումի նվիրյալներին և նրանց 

կողմից որդեգրած Նեմեսիսի, Հայ Դատի նպատակադրումներին, որոնց վերջնարդյունքը 

պետք է լինի միասնական և ամբողջական, վերածնված և հզոր Հայրենիքը՝ Շ. Շահամիրյա-

նի երազած Հայոց տունը, իրական, այլ ոչ թե երազային Հայաստան պետությունը:  

Իր ստեղծագործություններում Հ. Ջանյանը իրապես ազատագրված և հզոր Հայաս-

տանի տեսլականն է տեսնում, տարբեր ժամանակաշրջաններում հայ ժողովրդի լավագույն 

զավակների, իրապես հայ զավակների ազգային-ազատագրական ոգորումը, հայկյան 

պատգամների իրագործումը՝ նորօրյա Բել-երի դեմ անզիջում նվիրումով մղվող պայքարով 

վերհառնած սեփական Հայրենիքի հզորացումը և շենացումը: 

Հ․ Ջանյանի անդրադարձը 5-րդ դարի պատմաքաղաքական իրադարձություններին, 

Վարդանի և Վասակի հակասական և հակադրված կերպարների նորովի դիտարկման, հա-

մադրման միջոցով այսօրվա սպասելիքները և հեռանկարներն են արժևորվում, ելքեր որոն-

վում: Այստեղ հեղինակի կողմից առողջ և նպատակային բանավեճ է ծավալվում քրիստոնե-

ության առաջ բերած նոր երևույթների և դիվանագիտական ուղիներով հայ ժողովրդի հա-

մար պատմական հեռանկարների ընտրության շուրջ: Այն նաև յուրահատուկ որոնում է չա-

րի և բարու հակամարտ պայքարով առաջադրված սպասելիքների և հույսերի, գաղափա-

րական լուծումների ընտրության շուրջ և մասին: Հեղինակի առաջադրումներն ընդհանրա-

կան են և քննարկվում են Արևելքի ժողովուրդների լայն համայնապատկերի վրա՝ հարա-

զատ մնալով պատմաքաղաքական իրողություններին: Հ. Ջանյանի մոտեցումներին չի կա-

րելի միանշանակ մոտենալ, քանզի այդ վեճի հանգուցալուծումը և տրված արժևորումները 

գալիս են 5-րդ դարից, և առայսօր Վասակ-Վարդան հակադրությունը կամ դրա առաջարկ-

վող գնահատումները պայմանական են՝ արդեն կատարված և իրողություն դարձած պատ-

մաիրականությունից աբստրակցված: Հ. Ջանյանն անցյալի և ներկայի գաղափարախոսու-

թյունների համադրական քննությունը համարում է այսօրվա առաջադրած հարցումների ո-

րոշակի լուծման ուղի՝ որպես ուղեցույց ապագայի համար: Իսկ մտածումներն արդի մարդու 

հոգեաշխարհի և հոգեկերտվածքի ներքին զարգացումների և փոխակերպումների շուրջ 

հայ ժողովրդին առաջադրված որոնումների ելքի ակնկալիքով են ներկայացված: Հենց այդ 

առումով էլ կարևորում է ընդհանրական ճիշտ մոտեցումների առաջադրումը՝ հակադրելով 

նեղմիտ, կաղապարված կուսակցական գաղափարական դոգմաներին, փորձելով գտնել 

հավուր պատշաճի լուծումներ, առաջադրելով նաև նոր հոգեկերտվածքի առաջնորդների և 

հերոսների աշխարհայացքային նորի, նոր ուղիների և մոտեցումների խնդիր: 

Հ. Ջանյանի երկում ամենևին էլ ատելություն և թշնամանքի սերմանում չկա այլ ազգե-

րի և ժողովուրդների նկատմամբ, իսկ որոշ ժողովուրդների նա համարում է ճակատագրի 

ուղեկիցներ և բախտակիցներ, առաջին հերթին՝ ասորիներին, թաթերին, թալիշներին և այլ 

ժողովուրդների, որոնց ևս դիտում է ընդհանուր պայքարի տիրույթում: Հ․ Ջանյանն այս 

ուշագրավ գրքում հայ ժողովրդին պատուհասած ազգասպանությունը դիտարկում է ոչ մի-

այն երիտթուրքերի կողմից իրագործված սպանդի դիտանկյունից, այլև հայ ժողովրդի մղած 

ինքնապաշտպանական, ազատագրական պայքարի մեկնակետից՝ վերջին հանգամանքը 

համարելով հայ ժողովրդի հարատևման կարևորագույն գործոն և գրավական: Իհարկե, 

որոշակի վերապահումներով կարելի է մոտենալ հեղինակի առաջադրած հայ և թուրք հո-

վիվների, ինչպես նաև մտավորական ներկայացուցիչների երկխոսությանը, որ գուցե արդի 

զարգացմամբ պարտադրված առաջադրում է, սակայն նաև միանգամայն խնդրահարույց 

և կնճռոտ մոտեցում, ինչ-որ չափով իրականությունից կտրված, որը մոտ ապագայի լուծում 

ունեցող խնդիր չէ, ինչքան էլ հեղինակը հարցը քննարկի զգացմունքային դաշտում, և այս 

առումով ինչ-որ տեղ հասկանալի է Հ. Ջանյանի եզրահանգումը, երբ նա ընդգծում է հայ 

մարդու արդարացիությունը, հայ ոգու գերակայությունը թուրքականի նկատմամբ, քանզի 

դրանց հիմքում հեղինակը դնում է անցյալի իրապատում հիշողությունները, որոնք անանց 

են: Հեղինակի այդ ստեղծագործական պատումի հիմքում ընկած են ցեղասպանական-ազ-

գասպանական իրողությունները՝ որպես խոսուն մեղադրանք, իսկ Արևմտյան և Արևելյան 

Հայաստանները դիտարկվում են որպես ազգասպանության միասնական ընդհանուր կեն-

սատարածք, որպես անձեռնմխելի մի գոյատարածք հայ հանրույթի ապագայի համար: 

Բարձրացված կենսական կարևորության հարցերը քննարկվում են կոնկրետ ժամանակի 

և տարածության ռեալ տիրույթում, և վերջին հաշվով դրանք ապագային հառված կարևոր 

հարցադրումներ են, որոնց պատասխանները դեռ չկան, սակայն ակնկալվում են: 

«Հեղափոխական դարերի միջով» ընդհանուր վերնագրով գրքում արծարծված թեմա-

ների մեջ ոչ միայն ազգայինն է, որը Հ․ Ջանյանի համար առանձնահատուկ կարևորության 

հիմնախնդիր է և ամենակարևորը, այլև համամոլորակային կնճռոտ հարցերը՝ սպասվող 

էկոլոգիական աղետի և համամարդկային աղետի շուրջ մտորումները և մտավորականի 

տագնապները: Մարդ-բնություն գոյակցային ներդաշնակության խախտումը հեղինակի 

թեմատիկ գլխավոր լեյտմոտիվներից է «Վերջին դար» ընկալման մեկնակետից՝ որպես 

մարտահրավեր մարդկությանը և հայ ազգին, սթափության կոչ և մարդկային վարքագծի 

հրամայական փոփոխության անհրաժեշտության ընկալում:  

Վերջիվերջո, Հ․ Ջանյան մտավորականի գլխավոր մտահոգությունը, այդուհանդերձ, 

ներկա հասարակական-քաղաքական զարգացումներով առաջադրված և հայ ժողովրդի 

առջև կանգնած, նրա հոգեկերտվածքի որպիսության և ապագային միտված սպասելիքնե-

րի տեսլականն է, որ կանգնած է հայ հասարակության առաջ: Այն նաև ապագայի մարտա-

հրավերներին ու առաջնահերթություններին պատրաստ լինելու, գալիքի փորձություննե-

րից արժանապատիվ կեցվածքով և անկորուստ դուրս գալու հայ ժողովրդի լուրջ տագնապ-

ներն ու սպասելիքներն են, աշխարհի ժողովուրդների ընտանիքում սեփական ուրույն տեղը 

զբաղեցնելու պատրաստությունը և այդ ուղղությամբ ձեռնարկվելիք քայլերը:  
 

Էդիկ Մինասյան – պ.գ.դ., պրոֆ. 

